Покраїнски секретарият за образованє, предписаня, управу и национални меншини ‒ национални заєднїци, на основи члена 15, 16. и 24. пасус 2. Покраїнскей скупштинскей одлуки о покраїнскей управи («Службени новини АПВ», число 37/14, 54/14 ‒ др. одлука 37/2016, 29/2017, 24/2019, 66/2020 и 38/2021), у вязи зоз Покраїнску скупштинску одлуку о додзeльовaню буджeтних срeдствох орґаном и орґанизацийом у чиєй ше роботи службено хаснує язики и писма националних меншинох – националних заєднїцох («Службени новини АПВ», число 14/2015), приноши
ПРАВИЛНЇК
О ДОДЗЕЛЬОВАНЮ БУДЖЕТНИХ СРЕДСТВОХ ПОКРАЇНСКОГО СЕКРЕТАРИЯТУ ЗА ОБРАЗОВАНЄ, ПРЕДПИСАНЯ, УПРАВУ И НАЦИОНАЛНИ МЕНШИНИ – НАЦИОНАЛНИ ЗАЄДНЇЦИ ОРҐАНОМ И ОРҐАНИЗАЦИЙОМ У ЧИЄЙ ШЕ РОБОТИ СЛУЖБЕНО ХАСНУЄ ЯЗИКИ И ПИСМА 
НАЦИОНАЛНИХ МЕНШИНОХ – НАЦИОНАЛНИХ ЗАЄДНЇЦОХ
Общи одредби
Член 1.
Зоз тим правилнїком ше ушорює способ, условия, наменку, поступок, критериюми и други питаня од значносци за додзельованє буджетних средствох (у дальшим тексту: средства) за орґани и орґанизациї на териториї Автономней покраїни Войводини (у дальшим тексту: АП Войводина) у чиєй ше роботи службено хаснує язики националних меншинох – националних заєднїцох, у складзе зоз апроприяциями хтори одобрени з Одлуку о буджету Автономней покраїни Войводини за 2025. рок, у рамикох окремного роздїлу Покраїнского секретарияту за образованє, предписаня, управу, национални меншини ‒ национални заєднїци (у дальшим тексту: Секретарият). 
Шицки поняца хтори ше хаснує у тим правилнїку у хлопским ґраматичним роду облапяю хлопски и женски род особох на хтори ше одноша.
Право на додзельованє средствох
Член 2.
Право на додзельованє средствох маю орґани єдинкох локалней самоуправи, месни заєднїци, як и орґани, орґанизациї, явни служби и установи и инши хаснователє явних средствох, хтори маю шедзиско або окончую дїялносц на териториї єдинки локалней самоуправи, у хторей зоз статутом утвердзене службене хаснованє язикох и писмох националних меншинох – националних заєднїцох на цалей териториї єдинки локалней самоуправи або у населєних местох на їх териториї (у дальшим тексту: подношитель прияви).
Право на додзельованє средствох маю подношителє прияви зоз пасуса 1. того члена зоз териториї АП Войводини.
Наменка средствох
Член 3.
Средства ше додзелює з цильом софинансованя унапредзеня витворйованя права на службене хаснованє язикох и писмох националних меншинох – националних заєднїцох, у субєктох зоз члена 2. того правилнїка, и то за:
· Софинансованє трошкох виробку и поставяня таблох з назву субєкта, назву населєних местох и других ґеоґрафских назвох на драгових напрямох, назву улїцох и площох, туристичней сиґнализациї як и других обвисценьох и спозореньох за явносц хтори виписани и язикох националних меншинох – националних заєднїцох хтори ше службено хаснує у населєних местох у єдинкох локалней самоуправи або населєним месце;
· софинансованє друкованя двоязичних або вецейязичних формуларох, службених глашнїкох и других явних публикацийох, як и розвой системи електронскей управи за роботу у условийох вецейязичносци;
· софинансованє оспособйованя занятих у субєктох хтори маю право на додзельованє средства зоз члена 1. того правилнїка, пре оспособйованє за роботу зоз странками на язику хтори ше службено хаснує, а окреме на роботних местох на хторих ше витворює контакт зоз странками (з участвованьом на фахових курсох, семинарох, обучованьох и подобне).
Способ и висина додзельованя средствох
Член 4.
Средства ше додзелює прейґ явного конкурса о додзeльовaню буджeтних средствох Секретарияту орґаном и орґанизацийом у чиєй ше роботи службено хаснує язики и писма националних меншинох – националних заєднїцох (у дальшим тексту: Конкурс), хтори розписує Секретарият найменєй раз у року, а на основи приявох субєктох хтори маю право на додзельованє средствох.
 Прияву на конкурс ше подноши у писаней форми, на єдинственим формуларе чий змист утвердзує Секретарият хтори ше обявює на интернет-боку Секретарияту у чаше хтори нє може буц кратши як 15 днї по обявйованю конкурса.
Конкурс ше розписує 5. фебруара 2025. року. Термин за подношенє приявох виходзи 7. марца 2025. року.
Конкурс ше розписує на вкупну суму 10.000.000,00 динари.
Найнїзша и найвисша сума за додзельованє средствох по єдней прияви на конкурс нє огранїчена, окрем у случаю же з конкурсом одредзене иншак.
Конкурс мож розписац за одредзену наменку, вецей наменки або шицки наменки зоз члена 3. того правилнїка, цо ше утвердзує з конкурсом.
Субєкти хтори подношителє прияви маю их право подношиц за єдну або вецей наменки хтори одредзени з конкурсом.
Конкурс облапя податки о назви акта на основи хторого ше розписує конкурс, висину вкупних средствох хтори предвидзени за додзельованє по конкурсу, о тим хто ше може приявиц на конкурс и за яки наменки, критериюми по яких ше будзе ранґовац прияви на конкурс, способ и термин за подношенє приявох на конкурс, як и другу документацию з яку ше доказує виполнєносц условийох и критериюмох за подношенє прияви на конкурс. 
Обявйованє конкурса
Член 5.
Конкурс ше обявює у «Службених новинох Автономней покраїни Войводини» и на интернет-боку Секретарияту, а информацию о конкурсу и адресу интернет-презентациї на хторей обявени конкурс ше обявює у найменєй єдних дньових новинох хтори ше дистрибуує за цалу територию Републики Сербиї.
Конкурс або информацию о конкурсу и адресу интернет-презентациї на хторей обявени конкурс мож обявиц и на язикох националних меншинох – националних заєднїцох хтори ше службено хаснує у роботи орґанох Автономней покраїни Войводини.
Поступанє и обробок прияви за додзельованє средствох
Член 6.
Секретарият поступа по приявох и обрабя их.
Секретарият по службеней длужносци утвердзує чи подношитель прияви представя субєкт зоз члена 2. того правилнїка хтори ма право на додзельованє средствох, як и чи змист прияви у вязи зоз наменку конкурса.
Секретарият затримує право од подношителя прияви, по потреби, питац додатну документацию и информациї.
Прияви и приложену документацию ше подношитeльом нє враца.
Комисия за додзельованє средствох
Член 7.
Покраїнски секретар зоз Ришеньом формує Конкурсну комисию (у дальшим тексту: Комисия) за запровадзованє поступку додзельованя буджетних средствох.
Зоз Ришеньом о формованю Комисиї ше одредзує членох Комисиї, задатки Комисиї, як и шицки други питаня од значносци за роботу и поступанє Комисиї.
Члени Комисиї то представителє Секретарияту, а можу буц и фаховци з одвитуюцей обласци у складзе зоз конкурсом. 
Члени Комисиї длужни подписац вияву же нє маю приватни интерес у вязи з роботу и одлучованьом Комисиї, односно запровадзованьом конкурсу (вияву о нєиснованю зраженя интересох).
Зраженє интересох иснує кед член Комисиї або члени його фамелиї (малженска або нємалженска пара, дзецко або родитель) заняти або члени орґана хаснователя хтори участвує на конкурсу або гоч хторого другого правного субєкта хтори повязани на гоч яки способ з тим подношительом прияви, або у одношеню на тих подношительох прияви ма гоч яки материялни або нєматериялни интерес, процивни явному интересу и то у случайох фамелийней повязаносци, економских интересох або другого заєднїцкого интереса.
Член Комисиї подписує вияву пред тим як цо поднєє першу дїю у вязи з конкурсом. 
У случаю спознаня же ше находзи у зраженю интересох, член Комисиї длужен о тим такой информовац других членох Комисиї и виокремиц ше з дальшей роботи Комисиї. О ришованю зраженя интересох Секретарият одлучує за кажди случай поєдинєчно, а кед утвердзи зраженє интересох, до Комисиї менує нового члена як замену.
Розпатранє приявох Комисиї
Член 8. 
По виходзеню термину за подношенє приявох, Комисия розпатра прияви.
Комисия зоз Ришеньом одруци нєподполни або нєправилно виполнєни прияви т.є. прияви у хторих нє виполнєни шицки обовязни поля (поля хтори нє обовязни наведзени у формуларе прияви) як и прияви хтори нє подписани и печацовани, як и нєблагочасни прияви.
Комисия зоз Ришеньом одруци и нєдошлєбодзени прияви, и то: 
· прияви хтори поднєсли нєовласцени особи и подношительох прияви хтори нє предвидзени з конкурсом;
· прияви хтори ше нє одноша на з конкурсом предвидзени наменки зоз члена 2. того правилнїка;
· прияви хтори ше одноша на набавку опреми, инвестицийни укладаня або стаємни трошки и рядову дїялносц подношителя прияви; 
· прияви подношительох приявох хтори нє поднєсли звит о трошеню и хаснованю додзелєних средствох за предходни рок, односно за хторих ше утвердзи зоз звиту же нєнаменково трошели тоти средства як анї прияви подношительох хтори нє вимирели обовязки по предходних конкурсох Секретарияту у смислу доручованя фотоґрафийох або видео-материялу як доказу о реализованих активносцох;
· прияви подношителя хтори наративни/финансийни звит о реализациї програмох/проєктох з предходного року нє доручели у предвидзених терминох; 
· програми односно проєкти чию реализацию нє мож окончиц у чечуцим календарским односно буджетним року.
Подношитель прияви ма право поднєсц жалбу на Ришенє о одруцованю, у чаше 8 дньох по информациї о Ришеню. Одлуку о жалби, хтору ше муши обгрунтовац, Секретарият приноши у чаше 15 дньох по єй доставаню.
Критериюми за додзельованє средствох
Член 9.
Прияви подношительох хтори подполни, дошлєбодзени, правилно виполнєни, Комисия ранґує на основи тих критериюмох:
· числа язикох и писмох националних меншинох – националних заєднїцох хтори ше службено хаснує на цалей териториї општини, городу и населєного места (5 – 10 боди);
· процентуалней учасци припаднїкох националних меншинох – националних заєднїцох чийо ше язики и писма службено хаснує у вкупним чишлє жительства по урядових податкох Републичного заводу за статистику, на основи остатнього попису жительства (4 – 7 боди);
· вкупних материялних трошкох яки потребни за реализацию активносцох зоз члена 3. того правилнїка (3 – 5 боди);
· иснованя других жридлох финансованя активносцох зоз члена 3. того правилнїка (2 – 4 боди);
· иснованя наложених або препоручених мирох за унапредзенє активносцох зоз члена 3. того правилнїка од инспекцийних службох (2 – 4 боди);
· континуитету софинансованя активносцох зоз члена 3. того правилнїка од Секретарияту, односно чи ше средства перши раз вимага (2 – 4 боди);
· иснованя потвердзеня од националного совиту националней меншини о значносци софинансованя активносцох зоз члена 3. того правилнїка (2 – 4 боди).
Одлучованє о додзельованю средствох
Член 10.
У складзе зоз критериюмами зоз члена 9. Комисия утвердзує предлог за додзельованє средствох хторе облапя ранґ-лїстину подношительох приявох, у чаше хтори нє може буц длугши як 60 днї по виходзеню термину за подношенє приявох хтори доручує покраїнскому секретарови на одлучованє.
Ранґ-лїстина, як и препатрунок одруцених приявох состойна часц Записнїка комисиї.
Покраїнски секретар розпатра предлог Комисиї и зоз Ришеньом одлучує о розподзельованю средствох субєктом хтори поднєсли прияву, у чаше 30 дньох по доручованю предлогу Комисиї за додзельованє средствох.
У ришеню зоз пасуса 3. того члена ше наводзи подношительох приявох хторим одобрени средства (у дальшим тексту: хаснователь) и наменку одобрених средствох, як и подношительох приявох хторим нє одобрени средства з обгрунтованьом. 
Ришенє зоз пасуса 3. того члена ше и обявює на урядовим интернет-боку Секретарияту и на порталу е-Управа.
Контракт и ришенє о додзельованю средствох
Член 11.
Обовязку додзельованя средствох Секретарият пребера на основи контракту (у дальшим тексту: контракт), з складзе зоз законом з яким ше ушорює буджетну систему.
Секретарият ма право од хаснователя средствох вимагац додатну документацию и податки яки нєобходни за вивершенє преношеня буджетних средствох и одредзиц термин за їх доручованє.
Секретарият преноши додзелєни средства на рахунки хасновательох на основи подписаних контрактох, по принєшеним Ришеню, у складзе зоз динамику прилїву средствох до буджету АП Войводини.
Кед хаснователь средствох нє подпише контракт и нє поступи по вимаганю зоз пасуса 2. того члена у чаше яки одредзел Секретарият, будзе ше тримац же одступел од понєшеней прияви.
Место подношителя прияви зоз пасуса 4. того члена, средства ше додзелює подношительови прияви у складзе зоз його местом на ранґ-лїстини.
У случаю же ше, пре причини на яки Секретарият нє може уплївовац, додзелєни средства нє може пренєсц на рахунки хасновательох средствох, Секретарият ма право розтаргнуц контракт.
Провадзенє реализациї трошеня средствох
Член 12.
Секретарият провадзи и надпатра способ реализациї наменки и трошеня средствох.
Провадзенє реализациї облапя:
· Обовязку хаснователя информовац Секретарият о реализациї наменки средствох, у чаше яки одредзени зоз контрактом;
· Препатранє звитох з боку Секретарияту;
· Обовязку хаснователя оможлївиц представительом Секретарияту окончиц увид до релевантней документациї яка настала под час реализациї наменки;
· Призберованє информацийох од хаснователя;
· Окончованє службених совитодавних нащивох або инспекцийних надпатрунох по инициятиви Секретарияту у вази зоз способом реализациї наменки за яку додзелєни средства;
· Други активносци хтори предвидзени зоз контрактом.
Хаснователь средствох длужен Секретарияту оможлївиц провадзенє реализациї трошеня средствох.
Звит о запровадзованю наменки и хаснованю средствох 
Член 13.
Хаснователь длужен додзелєни средства хасновац наменково и законїто, а нєпотрошени средства врациц до буджету АП Войводини.
Хаснователь ма обовязку на одвитуюци способ визначиц же у финансованю участвовал и Секретарият.
Хаснователь ма обовязку поднєсц Секретарияту звит о наменковим хаснованю средствох, у чаше 15 (петнац) дньох по утвердзеним термину за реализацию наменки, за яку средства додзелєни, а найпознєйше по виходзенє календарского року у хторим средства додзелєни, з припадаюцу документацию и прилогами (фотоґрафиї и друге) хтору оверели одвичательни особи подношителя прияви. 
Хасновательови хтори нє доручи звит у предписаним термину ше посила вимаганє за доручованє звиту о наменковим хаснованю средствох, односно опомнуце. Хасновательови хтори доручи нєподполни и нєправилни звит ше посила вимаганє за дополньованє и виправку звиту.
Кед ше анї после 8 дньох по приманю Опомнуца и вимаганя за доручованє и виправку звиту нє доручи подполни и исправни звит о наменковим хаснованю средствох (наративни и финансийни), хаснователь ма обовязку врациц средства до буджету АП Войводини зоз законску камату и траци право подношиц прияви при розписованю наступного конкурса.
У случаю подозривосци же додзелєни средства у дзепоєдних случайох нє хасновани наменково, Секретарият поруша поступок пред компетентну буджетну инспекцию, пре контролу наменкового и законїтого хаснованя средствох. 
Хаснователь ма обовязку достати средства врациц до буджету АП Войводини у случаю же ше утвердзи же ше средства нє хаснує за реализацию наменки за яку су додзелєни. 
Звит Секретарияту 
Член 14.
Секретарият вирабя документ у форми звиту або информациї, о реализованим додзельованю буджетних средствох за хасновательох буджетних и явних средствох у чиєй ше роботи службено хаснує язики и писма националних меншинох – националних заєднїцох у предходним календарским року, самостойнє або як часц документу (звиту або информациї) о службеним хаснованю язикох и писмох на териториї АП Войводини.
Документ зоз пасуса 1. того члена ше обявює на интернет-боку Секретарияту.
Закончуюци одредби
Член 15.
Зоз дньом ступаня на моц того правилнїка престава важиц Правилнїк о додзельованю буджетних средствох Покраїнского секретарияту за образованє, предписаня, управу и национални меншини – национални заєднїци орґаном и орґанизацийом у чиєй ше роботи службено хаснує язики и писма националних меншинох – националних заєднїцох («Службени новини АПВ», число 7/2023).
Тот правилнїк ступа на моц по обявйованю у «Службених новинох Автономней покраїни Войводини», а постави ше го и на урядови интернет-бок Покраїнского секретарияту за образованє, предписаня, управу и национални меншини – национални заєднїци.

